Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy golau’r byd – Ioan 8:12

Mae pawb sy'n gwneud drygioni yn casáu'r golau. Maen nhw’n gwrthod dod allan i'r golau rhag ofn i'w gweithredoedd gael eu gweld. (Ioan 3:20)

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei defnyddio.)

Adnoddau: sleid PowerPoint a tortsh neu tortsh, dillad tywyll, bag tywyll, amserydd ar gyfer lamp yn y tŷ.

.....
(Clic ar y Ppt).

Mae Iesu Grist yn dweud mai fo ydy golau’r byd. Rhyfedd ynte! Taswn i’n dweud mai fi ydy golau (enw eich adeilad/capel/lleoliad) dw i’n siŵr y bydden chi i gyd yn meddwl mod i wedi mynd yn wirion! Dydw i ddim yn sgleinio, ac os fyswn ni’n sefyll yma ar noson dywyll fyddech chi ddim yn gallu fy ngweld i! 

Doedd Iesu Grist ddim yn sgleinio chwaith; doedd na ddim golau go iawn yn dod allan ohono fo. (Goleuwch y dortsh). Doedd Iesu ddim fel hyn; doedd o ddim yn goleuo yn y nos! Y cwestiwn rydyn ni’n ei ofyn felly ydy, pam mae’r Beibl yn dweud mai Iesu ydy golau’r byd?

Pwy sy’n gwybod be di lleidr/byrglar? Da iawn, rhywun sy’n dwyn o dai pobl. 

Fel arfer yn y nos mae lladron yn gweithio, ac mae nhw’n gwisgo dillad du neu dywyll – pam tybed? Ie, mae yna lai o siawns iddyn nhw gael eu gweld. Dydi byrglars ddim yn hoffi golau. (Clic ar y Ppt).

Wyddoch chi pa gyngor mae’r heddlu’n ei roi i bobl er mwyn iddyn nhw gadw eu tai yn ddiogel a rhoi llai o gyfle i leidr dorri i mewn a dwyn eu heiddo? Gosod golau tu allan i’r tŷ sy’n goleuo pan mae rhywun yn cerdded heibio. (Clic ar y Ppt).

Hefyd mae’r heddlu yn awgrymu y dylai pobl brynu timer (amserydd) i’w goleuadau. Os dych chi’n mynd ar eich gwyliau ac mae’r tŷ am fod yn wag, mae’n bosib i chi blygio lamp i mewn i’r timer arbennig yma, a bydd y lamp yn goleuo gyda’r nos er fod neb yn y tŷ! Dyna syniad da! (Clic ar y Ppt). Sut fyddai hyn yn twyllo’r byrglar? 

Mae yna adnod yn y Beibl yn dweud, (clic ar y Ppt)

Mae pawb sy'n gwneud drygioni yn casáu'r golau. Maen nhw’n gwrthod dod allan i'r golau rhag ofn i'w gweithredoedd gael eu gweld. (Ioan 3:20)

Pwy sydd ddim yn hoffi golau? Ie, pobl ddrwg. Dydyn nhw ddim eisiau golau yn sgleinio arnyn nhw rhag ofn i bobl weld eu bod yn gwneud pethau drwg.

Y math yma o olau ydy golau Iesu Grist. Roedd ei fywyd o mor lân a phur a pherffaith fel ei fod yn dangos pa mor wael oedd bywydau pobl eraill. Does dim un ohonon ni yn dda o’i gymharu â Iesu. Iesu oedd Mab Duw, a daeth i’r byd i fyw hefo ni, i’n caru ni ac i’n dysgu ni am Dduw. Roedd ei fywyd o’n berffaith, a doedd pobl ddim yn lecio ei fod o’n dangos popeth oedd o’i le ar eu bywydau nhw. 

Iesu ydy golau’r byd (clic ar y Ppt), mae golau Iesu yn sgleinio i bob man. Dydi pawb ddim eisiau Iesu yn eu bywydau. Dydyn nhw ddim eisiau dweud sori am wneud pethau drwg ac mae nhw eisiau cario ymlaen i fyw heb Iesu. Beth amdanon ni?

Wyt ti eisiau byw dy fywyd yng ngoleuni Iesu Grist, neu wyt ti eisiau trio dy orau i guddio oddi wrtho? 

Gweddi

Ein Tad, diolchwn i Ti mai Iesu ydy goleuni’r byd. Diolchwn ei fod yn ein caru ni ac eisiau i ni ei ddilyn. Diolchwn fod pawb sy’n trystio Iesu yn siŵr o gael arweiniad pendant, a wedyn fyddan nhw byth yn cerdded mewn tywyllwch. Helpa ni i ddweud sori am y pethau drwg dyn ni’n eu gwneud, a cherdded yn agos at Iesu Grist. Amen. 
Dyma lun o amserydd (timer) sydd ar werth yn Argos (a llefydd eraill) am £4.99. Prynwch un, dangoswch lun neu gofynnwch am fenthyg un!

